Тукай безнең күңелләрдә.
  Мин үзем рус мәктәбендә укысам да, кечкенәдән әбиемнән Тукайның әкиятләрен ишетеп , әни белән “Бала белән Күбәләк” шигырен ятлап үстем.Без бала вакытта матур итеп бизәлгән татарча китаплар да күп түгел , телевизорда да  балалар өчен алып барыла торган татар телле тапшырулар да юк диярлек иде.Балачагыбыз шундый чорга туры килүгә  карамастан, безгә әниләр һәм әбиләр туган телебезне онытырга бирмәделәр , хәзер инде без оныкларыбызга белгәнебезне  өйрәтәбез, туган тел дигән җәүһәрне саклап калырга тырышабыз. Бүгенге көндә Тукай әсәрләрен өйрәнергә  мөмкинлекләр күп, теләк кенә кирәк.  Татар телендә бик күп төрле мультфильмнар чыгарыла, балалар өчен туган телебездә төрле бәйгеләр, олимпиадалар  үткәрелә. Татарстан хөкүмәте  балаларга туган телне өйрәтүгә зур әһәмият бирә. Хәтта рәсми документларны да ике телдә язарга мөмкин. 
    Һәрбер халыкның күренекле  бөек шагыйре бар. Русларның –Александр Сергеевич Пушкин булса,  татарларның- Габдулла Тукай. Һәрбер татар баласы сабый чагыннан Тукай әкиятләрен тыңлап, шигырьләрен ишетеп, ятлап үсә .” Туган тел” шигыре милләтебезнең гимнына әверелде.
   Кыска гына гомере эчендә Габдулла Тукай бик күп әсәрләр, шигырьләр, әкиятләр  иҗат итәргә өлгергән. Үзебезнең илдә генә түгел,  башка чит илләрдә дә аның иҗаты  белән кызыксыналар  һәм  яратып өйрәнәләр . Шагыйрьнең әсәрләре башка телләргә   тәрҗемә ителгән.
   Габдулла Тукай исемен ишеткәч, күз алдына Су анасы, Шүрәле килеп баса.  Аның әсәре буенча  балет эшләнгән , күп әсәрләренә мультфильмнар төшерелгән.Бүген Г.Тукай исемен йөртүче урамнар бар, Татар Дәүләт филармониясе аның исемен йөртә, Казан халыкара аэропортына да Г.Тукай исеме бирелде.
    Бала чактан “Бала белән күбәләк”, “Кызыклы шәкерт” шигырьләрен ятлап үсте безнең буын. Шулай ук күңелләрдә  “Шүрәле”, “Су анасы” әкиятләре сакланып калды. Алар безгә бүген дә балаларга  дөрес тәрбия бирергә ярдәм итә.Олыгайгач та онытылмый Тукайның әсәрләре. 
    Халкыбызга Г.Тукайдан бик бай әдәби мирас калды . Аның  иҗаты белән кызыксыну еллар үткән саен кимеми,  арта гына бара. Тукай әсәрләрен өйрәнү өйдән, балалар бакчасыннан башланып,алга таба мәктәптә дәвам итә. Шагыйрьнең үлемсез шигырьләре яшь буында туган телгә, милләтебезгә мәхәббәт тәрбияли.
   Гасырлар үтсә дә  Тукайның әсәрләре онытылмый , халыкның күңелендә сакланып кала. Тукай иҗатын белгән, балалары туган телдә сөйләшә алган милләтнең киләчәге бар,  дип уйлыйм мин. Шуның өчен өмет һәм ышаныч бар татар теленең киләчәге барлыгына.
Тукай үзе булмаса да, гасырлар аша  әсәрләре белән үзенең сүзен җиткерә һәм яшь буынны тәрбияләү мәсьәләсендә ярдәм итә.   Габдулла Тукай әсәрләрендә башка әдипләр,  язучылар  дә тәрбияләнә һәм үз әсәрләрен иҗат  итә. Үзләренең иҗаты белән Габдулла Тукайның  эшен дәвам итәләр һәм яшь буынны тәрбияләүгә зур өлеш кертәләр.
  

